
Тӑван халӑхӑн ыратӑвӗ -
манӑн суран 

Телеэкрансене тухакан ҫын куракансен алӑ лаппи ҫинчи пек - нимӗн те 
пытараймастӑн. Хӑвӑнтан ытларах хитре те, хӑвӑнтан ытларах ӑслӑ та, 
хӑвӑнтан ытларах пултаруллӑ та пулаймастӑн. Халӑх хӑй курать, хаклать, 
виҫет, вара е йышӑнать сана, е эсӗ уншӑн текех нимӗнле пӗлтерӗшлӗ те 
мар. Чӑваш телекуравӗнче 22-мӗш ҫул ӗҫлекен Марина Карягина мӗн ӑслӑ, 
мӗн чунлӑ, мӗн кӑмӑллӑ пулнине пирӗн халӑх тахҫанах пӗлсе ҫитнӗ. 
Тӗрӗссипе, вӑл халӑх куҫӗ умӗнче ҫитӗннӗ, ҫын пулнӑ, халӑхран ӑс илсе, 
халӑх чунне ӑшне хывса. Ҫавӑнпа тӑван халӑхӗн ыратӑвӗ унӑн чун суранӗ 
пулса тӑнӑ. Ҫав суран ӑна сӑвӑсем, калавсем, пьесӑсем ҫырма, телевиде-
нире чунне парса ӗҫлеме хистет. 

Марина Федоровна КАРЯГИНА 1969 ҫулхи юпа уйӑхӗн 16-мӗшӗнче Патӑ-
рьел тӑрӑхӗнчи Кивӗ Ахпӳрт ялӗнче ҫуралнӑ. 1992 ҫулта Чӑваш патшалӑх 
университечӗн чӑваш филологийӗпе культура факультетӗнчен вӗренсе 
тухнӑранпах Чӑваш телерадиокомпанийӗнче ӗҫлет. Ҫирӗм ҫул ытла ача-
сем валли "Шевле", "Ҫӑлтӑрчӑк" телекӑларӑмсем хатӗрлет, ҫитӗннисем 
валли эрнесерен уҫӑ эфирта "Ирхи тёпел" автор программи ертсе пырать. 
Унӑн сценарийӗпе чӑваш нацийӗн культура пурлӑхӗпе чун пуянлӑхӗ ҫинчен 
хӑйне евӗрлӗ каласа кӑтартса ӳкернӗ фильмсемпе передачӑсем тӗнче 
шайӗнчи чылай телефестивальте малти вырӑнсене йышӑннӑ, "Шӑпӑрлан-
сем" (Пока не все дома) фильме ачасемпе ҫамрӑксен кӑларӑмӗсен Пӗтӗм 
тӗнчери фестивалӗнче (1998ҫ.) mama "Сто лет спустя" фильме Раҫҫейри 
наци телерадиокомпанийӗсен "Голос Евразии" фестивалӗнче (2013 ҫ.) Гоан-
при те ҫӗнсе илнӗ. Икӗ сериллӗ "Хӗвел ҫулӗпе" (Дорога к солнцу) илемлӗ 
фильме (И.Я. Яковлев ачалӑхӗ ҫинчен), чӑваш халӑхӗн ҫулталӑк ҫаврӑмӗнчи 
йӑли-йӗркипе ҫыхӑннӑ ача-пӑча мыскарисен ярӑмӗ, "Ҫӗр ҫул иртсен", "Сал-
так" mama паллӑ ӳнер ӑстисене халалланӑ ытти портрет-фильмӗсем Чӑ-
ваш телекуравӗн ылтӑн ҫӳпҫинче упранаҫҫӗ. 

М.Карягина лирикӑлла сӑвӑсем ҫырнисӗр пуҫне чӑваш литературине пуҫ-
ласа поэма-палиндром кӗртнӗ. Прозӑра та, драматургире те ӑнӑҫлӑ, ту-
хӑҫлӑ ӗҫлет. Вӑл ҫирӗме яхӑн кӗнеке кӑларнӑ. Паллӑраххисем: 1996ҫулшӑн 
Чӑваш Республикин Ҫамрӑксен патшалӑх премине тивӗҫнӗ "Хум пӑшӑлта-
тӑвӗ" (сӑвӑсем, 1995 ҫул), "Тӑваткӑл тӗлӗксем" тетралоги (2002), палинд
ром меслечӗпе ҫырнӑ поэмӑсемпе сӑвӑсен икӗ томлӑ пуххи: "Юрӑсӑр уй" (чӑ-
вашла), "На реке ран" (вырӑсла) (2007), республикӑри чи вуланакан кӗнекесен 
йышне кӗнӗ "Хура тумлӑ арҫын" (капавсемпе повӗҫсем, 2007 ҫул) mama ыт-
тисем me. 

Раҫҫей писателӗсен союзӗн члене (1996), Раҫҫей журналисчӗсен союзӗн 
членӗ (1997). Чӑваш Республикин искусствӑсен тава тивӗҫлӗ деятеле (2012), 
ЧРжурналисчӗсен Семен Эльгер ячӗллӗ преми лауреачӗ (2008). ҪеҫпӗлМиш-
ши ячӗллӗ Чӑваш патшалӑх Ҫамрӑксен театре сцена ҫине кӑларнӑ "Кӗмӗл 
тумлӑ ҫар" сӑвӑлла трагедишӗн кӑҫал Чӑваш Республикин Патшалӑх пре-
мине тивӗҫнӗ. 

ПУҪЛАМӐШӖ 
Манра мӗн пӗчӗкрен ӗненӳ пурӑнать: ҫак ҫӗр мана ахальтен ҫуратман, саван-

па ӗҫлемелле те ӗҫлемелле. Хӑш самантра, кам хывнӑ чун-чӗрене ҫак иккӗ-
ленӳсӗр ӑнланӑва - калаймастӑп. Кӑна тӗшмӗртме кӑна пулать. Анчах вӑл мана 
хам сисмен чухне те ялан тӗревлесе тӑнӑ. 

Ҫуттӗнчере хам пуррине ӑнкарса пынӑҫемӗн хӗвелӗн киле сӑрхӑнса-пайӑр-
каланса кӗрекен витӗр сарӑлӑхӗ шутсӑр кӑмӑла кайни асра - ку чуна тӑнӑҫлӑх 
туйӑмӗ парса канӑҫтаратчӗ. Унтан эпӗ аттепе аннесӗр пуҫне хамӑн тӗлӗнмел-
ле аслӑ та ӑслӑ чунлӑ асанне, патша майри пек мӑнаҫлӑ мамай (асаннен амӑшӗ), 
ҫӑмӑл машинине е мотоциклне кӗрлеттерсе хӑнана килмессерен "чӗппӗм" тесе 
ытамӗнчен ями утьӑкка сиктерекен тӗнчере ҫук ырӑ кукаҫи, чечексен кӑмӑлне 
уйрӑм сисӗмпе туякан ҫепӗҫ кукамай пурришӗн хама Телей ҫупӑрланине халь-
хи пек астӑватӑп. Тавралӑх ҫакӑн пек тараватлӑхпа, пысӑк юратупа кӗтсе илчӗ 
пулсан, епле шутлаям-ха темле ҫӑлтӑр ҫинчен пач ӑнсӑртран персе аннӑ-мӗн 
эп тесе. 

Пурнӑҫӑмӑн пуҫламӑш тӗвви - ҫапла. 
Аттепе анне иккӗш те ҫемйисенче асли пулса ӳснӗрен эпӗ те пуриншӗн те 

чи-чи пӗрремӗшчӗ: пӗрремӗш ача, пӗрремӗш мӑнук... Чи тутлӑ юратӑвӗ саван-
па мана тивнӗ пулас. Тата аттен нумай пулмасть ҫартан таврӑннӑ шӑллӗ, Петя 
тете, мана ялан пӗрле ҫавӑтса ҫӳретчӗ. Эпир унпа вута та, шыва та кӗнӗ. "Тетӳ 
ҫумра чухне нимрен те ан хӑра, маттурӑм", - тетчӗ вӑл. Шиклентерӗн мана! 
Сехӗрлентерекен самантсене хапӑллаттӑм кӑна. Ҫурта электричество илсе 
кӗрекен янн! янрамӑш пралуксем патне хӑпарса ҫан-ҫурӑм сӳ-ӳ! сӳ-ӳ! тунине 
туйса ларни те пӗрре мар пулнӑ... Пӗрмай ҫӗнӗлӗх уҫассишӗн ӑвӑнса хӳмесем, 
ҫуртсем ҫинче "тӗреме тӑрриленсе" ҫӳренӗрен анне мана "арҫын аппа" тесе 
вӑрҫатчӗ. Атте ун чухне, кӗрнек кӗлеткеллӗ, лӑпӑс-лапӑс вӑрӑм ҫӳҫлӗ, хӑй ка-
лашле "музыкӑсӑр пурӑнма пултарайман", таврари библиотекӑсенче вуламан 
кӗнеке хӑварман ҫирӗм ҫиччӗ-ҫирӗм саккӑрсенчи арҫын, колхозра лаша пӑхатчӗ. 
Иккӗрех ашшӗсӗр юлса совет влаҫӗ ҫука хӑварнӑ ҫемьере ҫурма тӑлӑх ӳснӗрен 
унӑн малалла вӗренме майӗ пулман. Вите ҫумӗнче хурал пӳрчӗ пурччӗ. Че-
речӗ ҫитмессерен атте утсене пӑхма ҫӗр каҫмаллах каятчӗ, мана пӗрле илетчӗ. 
Юмах каласа ҫывӑрттарса яратчӗ те хӑй кӗнеке вулатчӗ. Ир енне ыйхӑран вӑ-
раннӑ-вӑранман витене тухса ҫаврӑнаттӑмӑр. Сӑмси шӑтӑкӗнчен тухакан сыв-
лӑшӗпех мана, пӗчӗкскере, ӗмсе илессӗн мӑйне тӑсакан ӑйӑрсем, канлӗн 
тӗлӗрсе тӑракан ӗҫ лашисем, ҫӑварлӑх тутине пӗлмен йӑлтти-ялтти тихасем -
кашнине сӑнран астуса юлнӑ пек халь те, вӗсенчен мӗнле шӑршӑ кӗни - йӑлт 
асра. Эпӗ урхамахсен пысӑк та айӑпсӑр куҫӗсене сӑнама юрататтӑм: вӗсенче 

• Ватӑ асанне - Ольга Афанасьевна Плешкова. 1973 ҫ., 
Кӑрлач, 13. 
• Асанне - Лидия Степановна. Эпё - 3 ҫулта. Алӑра 
нихҫан выляса курман пукане. 1973 ҫ., кӑрлач, 13. 
• Майралла тумланнӑ асанне Мускавра ҫарта тӑнӑ 
кӗҫӗн ывӑлӗпе (Петя тетепе). 1960 ҫулсен вӗҫӗ. 
• Анне - Зинаида Петровна. 1960 ҫулсен вӗҫӗ. 
• Атте - Федор Федорович. 1960 ҫулсен вӗҫӗ. 
• «Чӑваш пики» конкурс. 1992 ҫ. 

тавралӑх ӳкерчӗкленетчӗ... Хурал пӳртӗнчи ҫӗрсем 
хальччен пӗлмен асамлӑхпа тулнӑччӗ! Урӑх ҫакна 
тӗнчери пӗр хӗр ача та туйманах: авалтан унта хӗра-
рӑмсем ҫӳрес йӑла пулман. Аттен каҫӑхтарса яра-
кан юмахӗсене шӑпах ҫакӑнта итлеттерсе пӑхтарас 
тесе пӗррехинче виҫӗ сыпӑкри аппана пӗрле илӗрт-
се кайрӑм - ҫук, килӗштермерӗ: те ҫурҫӗр иртсен 
хӑюллӑн каштӑртатса ҫӳрекен йӗке хӳресенчен хӑ-
раса сехри хӑпрӗ?.. Пӗчӗк "арҫын аппашӑн" вара 

хурал пӳрчӗ ахаль мар тӗнчеччӗ! Килти ӗҫрен пушансан кунта ялти шухӑшлав-
ҫӑсем ҫӗршыври лару-тӑру ҫинчен калаҫма пуҫтарӑнатчӗҫ. Чи малтан уйрӑм 
киленӳпе тӑвакан ӗҫӗ пурччӗ вӗсен: кивӗ хаҫата хӑю евӗр чӗрсе илетчӗҫ те ун 
ҫине килте ҫитӗнтерсе вӗтетнӗ табак сапатчӗҫ, асӑрханса валашкалататчӗҫ, 
пӗтӗрсе сурчӑкпа ҫыпӑҫтаратчӗҫ. Атте чикарккӑ туртнине астумастӑп, каярах 
та ытла чаплӑ кӗнеке аллине лексен ҫеҫ пирус тыткаланине асӑрханӑ: ҫӑлтӑрлӑ 
тӳпе айне тухса ларатчӗ те картиш хунарӗн ҫутинче техӗмлӗн тӗтӗм вӗркелесе 
вулатчӗ. Кивӗ Ахпӳрт арҫынӗсен шухӑша путса тӗксӗмленнӗ е хӗрӳ тавлашура 
ялтӑр хыпса илнӗ сӑнарӗсем халь те чӗррӗн куҫ умне тухаҫҫӗ: лавкка кӗпипе, 
килте ҫӗлетнӗ шупка хура шӑлавар пӗҫҫисене вӑрӑм кунчаллӑ шурӑ ҫӑм чӑлха 
ӑшне хутлатса чикнӗ... 

Аттепе Петя тете мана мӗнпур арҫын ӗҫне явӑҫтаратчӗҫ, мунчана та эпӗ 
тӑваттӑмӗш класа кайма пуҫличченех пӗрле ҫӳренӗ, пӗрле ҫывӑрнӑ. Вӗсем 
тӗрлӗ ҫынсемччӗ. Тете ман пултарулӑха шкул ҫулне ҫитичченех пур енлӗн 
тӗрӗслесе, хавхалантарса тӑратчӗ, уншӑн тесен "Маришаран ӑслӑ, маттур ача" 
урӑх пулман. Атте паянхи кунччен те мана мухтаса ҫӑвар та уҫса курман. Ҫитӗ-
нӳсемшӗн савӑннине те палӑртмасть - ҫапла кирлӗ те пек, вӑл манӑн шӑпа 
кӗнекине хӑй ҫырса хунӑ тейӗн. Ҫырман тени чӑнах та йӑнӑш пулӗччӗ. Халӑх 
сӑмахлӑхӗн пуянлӑхне, чӗлхемӗр илемне туясси асаннерен куҫнӑ пулсан (эпӗ 
кун пирки чылай интервьюра каласа панӑ), вулав, шухӑшлав, пӗлӳ енне туртӑ-
насси пӗтӗмпех аттерен пуҫланнӑ. Эпӗ вӑл кӗнеке тытмасӑр апат ҫинине них-
ҫан та курман. Ҫывӑрма выртнине те. Вуланӑ май ун сӑнӗ епле улшӑннине сӑ-
насах пуҫламӑш классенче вӗреннӗ чухне хулӑн романсем вулама хӑнӑхса кай
рам. Пире, "ҫӗрӗпе ҫвет ҫунтарса куҫ ҫутине пӗтерекенскерсене", чарса чарма 
ҫукчӗ. Шашка-шахмат патне илентересси те ҫаплах сисӗнкӗсӗр пулса иртнӗччӗ. 
Эпӗ ӑҫта куҫарассине шухӑшласа кӑларнӑ ҫӗре атте пӗр вунӑ страница вуласа 
ӗлкӗретчӗ, кассӑн-кассӑн ӳкӗннӗ пек туса юриех "выляса яратчӗ". Ҫакна вӑл 
питӗ ӗненмелле тӑватчӗ. Эх, савӑнӑҫӑн вӗҫӗ-хӗрри ҫукчӗ ун пек самантсенче! 

Нумай сӑмах ваклама юратман атте эпӗ ҫуралсан: "Куна халех виҫҫӗллӗ 
калуш кирлӗ", - тесе хунӑ тет. Хӗрӗ арҫын ача пек пысӑк ҫуралнине кура. Ҫапла 
вӑл мана тӳрех ывӑл вырӑнне йышӑннӑ, ҫавӑнпах арҫын ачалла ӳстерчӗ-тӗр. 
Каярах вӑл строителе вӗренчӗ те эпӗ пӗрремӗш класра чухне тӗп килтен уй-
рӑлса тухса ҫурт лартсан мӗнпур хуралтӑ таврашне, ҫуллахи пӳрте хуллен-
хуллен килйыш вӑйӗпех ҫӗклерӗ. Хӑйсенчен кӑшт кӑна пӗчӗкрех витрепе ра
створ сӗтӗрекен, кирпӗч йӑтакан икӗ мӗкӗлти хӗрача ҫине иртен-ҫӳрен хӗрхен-
се пӑхатчӗ. "Федя, хӗрӳсем ӳсеймесӗр юлаҫҫӗ ак е хӗсӗр пулаҫҫӗ...", - тетчӗҫ 
час-часах. Атте хӑлхине те чикместчӗ - пире ҫапла майпа йывӑрлӑха тӳсме 
вӗрентетчӗ. Ачашка, йӑваш, кахал пуласран. Эпир ытти шӑпӑрлан пек хирте 
сухан-ҫевок, чӗкӗнтӗр пайӗ ҫинче нушаланман. Утӑ ҫулса та, ӗне суса та кур
ман. Ман алӑра мӗн пӗчӗкрен пуртӑ-мӑлатук та ручка-кӑранташ пулнӑ - йӗппе 
ҫип таврашӗ тытнине курсан "ӗҫсӗр аптӑраса ан лар" тесе пӗрле ертсе тухатчӗ. 
Калемӗ, хам пӗчӗкрен суйласа илнӗскер, чухах пулчӗ-ха, пуртӑ-мӑлатукӗ вара... 
весен "арҫынла ҫирӗплӗхӗ" кӑмӑла куҫрӗ пулинех. Хӗрарӑм ӗҫӗ маншӑн ютах 
юлчӗ. 

«ЧР искусствӑсен тава тивӗҫлӗ деятеле» ят панӑ самант. 2012 ҫ. 

Ача чухнехи сэра ура йӗррисене усракан, такӑнса ӳксе суранланмассерен 
юхнӑ юнӑмӑн тутине астӑвакан тӑпра... Кивӗ Ахпӳртӗн ҫав урамӗ сӑваплӑ та 
асамлӑ маншӑн. Тӗп кил вырӑнне ҫитсе чарӑнмассерен хӑй кӑкӑрӗ ҫинче вы-
лятса ӳстернӗ ҫӗр ҫине ярса пусмассерен унӑн уйрӑм хӑватне ура тупанӗпе 
туятӑп... Хам утмастӑп та тейӗн - вӑл мана темле... хӑй ҫӗклесе пырать. Пурӑн-
ма, ӗҫлеме ҫӗнӗрен вӑй-хал парать. Ваттисемпе тан, атте-аннепе пӗрле пилле-
се тӑрать. Ҫав тӑпра ман чӗре варрине те кӗрсе юлнӑ: шалти тӗнчемри ачалӑх 
утравӗ вӑл. Эпӗ кирек ӑҫта ҫитсен те манпа пӗрле. Тата... ҫав тӑпра мана кӗтет. 
Хӑй мӗн халалланине тӑван халӑхӑма тӗппипе тавӑрса парса таврӑнасса кӗтет. 
Ҫакӑ манӑн чи пысӑк парӑмӑм, чи ҫӳллӗ тивӗҫӗм. 

ТЕЛЕКУРАВ - ШӐПА 
Шкулта вӗреннӗ ҫулсенче эпӗ ялан шухӑшлӑ, шӑпӑрт ҫӳрекен "ӗҫлӗ" хӗра-

чаччӗ. Хама манер. Ыттисенчен уйрӑм. Тантӑшсемпе хутшӑнма, шӳтлесе кул-
ма питӗ йывӑрччӗ, анчах ку мана хуҫман. Пӗчченлӗхре "хам тӗнчене" малалла 
аслӑлатма пулӑшнӑ кӑна-тӑр. Туе сахал та юлташ нумай пулнӑ. Республика 
пичетӗнче адреса тупса таҫти-таҫти ачасем те ҫыру яратчӗҫ. Нумай пӗлессишӗн 
ӑнтӑлнӑ, пысӑк кӑсӑкланупа вуланӑ, ҫырнӑ, хайланӑ, тете хӑнӑхтарса янӑ "мат-
тур!" сӑмаха ҫӗре ӳкересрен асӑрханнӑ... 

Мана яланах чи лайӑх вӗрентекенсем лекнӗ тесе шутлатӑп. Ку - телеех. 
Пӗрремӗш учитель тивӗҫлӗ канӑва кайма хатӗрленекен Елизавета Семеновна 
Савельева-Логунова пулнишӗн те питӗ хӗпӗртетӗп: асаннепе мӑн асаннен эт-
нопедагогики хыҫҫӑн ҫамрӑккисене ӑнланма йывӑртарахчӗ мана. Пӗррехинче, 
виҫҫӗмӗш класра чухне, пире вӗрентме темиҫе кунлӑха Мария Ивановна Арте
мьева килчӗ. Куҫран алмас пек касса пӑхакан ирӗк кӑмӑллӑ, хӑюллӑ хӗрарӑм. 
Аллинчи кӗнекине инҫете тӑсса вулать те сӑмси ҫине утлантарнӑ куҫлӑхӗ ҫийӗн 

пирӗн ҫине витӗррӗн пӑха-пӑха илет... Ҫав кунсенче ман ҫине тӗллесе тӗк тӑ-
малӑх темиҫе хут та: "Каларӗ тейӗр, сирӗн класри ҫак хӗрача ахаль йышши 
мар-ха вӑл, пысӑк ҫын пулать, курӑр ак..." - тее-тее хучӗ. Эпӗ аптранипе ӑнтан 
кайнӑччӗ. Ҫак сӑмахсене тантӑшсенчен никам та астумасть пуль, хӑй те маннӑ 
пуль, анчах хамӑн асра тӗлӗнӳ пек ӳкерӗнсе юлнӑ. Мӗншӗн тесен вӑл ман пир-
ки ҫапла калакан иккӗмӗш ҫын пулчӗ. Малтан, шкула ҫӳреме пуҫличченех-ха, 
пирӗн патра пӗр вӑхӑт пурӑннӑ суккӑр Партизан йысна калатчӗ. (Унӑн сӑнарӗ 
"Ылтӑн пан улми" кӗнекемре те пур.) Ҫак сӑмахсем мана кӑштах та пулин хама 
хам ытларах ӗненме те пулӑшнӑ-и, тен?.. 

Телепередачӑсем пӑхса ларма ман вӑхӑтӑм та юлмастчӗ, кӑмӑлӑм та питех 
пулман. Экранри хитре майрасем мана "янкӑлтатма" ҫеҫ тухса ларнӑн туйӑ-
натчӗҫ. Ун чухне эп шухӑшласа илме те пултарайман хамӑн пурнӑҫ та тӳрре-
мӗнех телекуравпа ҫыхӑнасса! 

1992 ҫул. Ҫӗршывра арпашу, нишлӗх... Эпӗ Чӑваш патшалӑх университетӗ-
нчен вӗренсе тухатӑп. Журналист, филолог. Пирӗн тӗле ҫӗнйӗркелӳ тапхӑрӗ 
хальччен пулман тамаша кӑларса тӑратрӗ: ирӗклӗ диплом, хӑть те ӑҫта кайса 
ӗҫе вырнаҫӑр. Чӗрере пӗрех лӑпкӑ. Хаҫат-журналсем ман пултарулӑха ачаран 
пӗлеҫҫӗ, ҫулсерен темиҫе уйӑхшар практикӑра пулса тӗрӗсленнӗ, йыхравла-
кансем те пур. Темшӗн ниҫталла та чун выртмасть. Хусанкай ячӗллӗ керменте 
режиссерта ӗҫлекен Тимӗр Карсаков ентешӗм мана, студент чухне ун патӗнче 
чӑвашла поэзипе музыка каҫӗсем ертсе пынӑскере, хисте-хисте чи пӗрремӗш 
"Чӑваш пикине" хутшӑнма ӳкӗте кӗртнӗччӗ. Вӑлах: "Телевиденире конкурс пы-
рать, сан каймалла унта", - тет хайхи яланхилле пӗр иккӗленӳсӗр. Телерадио-
компани пуҫлӑхӗ хӑй тейӗн. Яхӑнне те ямастӑп. Тимӗр пурнӑҫа юмаха ҫавӑрса 
илӗртме пӗлет: "Иксӗмӗр те кайса вырнаҫатпӑр та чӑвашла киносем ӳкерме 
пуҫлатпӑр!" - тет. Ӗмӗчӗ маншӑн ытла илемлӗ пулса кайрӗ те, ҫийӗнчех ӗҫлес 
кӑмӑл ҫӗкленчӗ! 

Кайрӑм телекурава. Курнӑ-курман хӑпӑл-хапӑл илсе ямарӗҫ. Конкурсе питӗ 
пысӑк терӗҫ. Арҫын илме палӑртни те сисӗнчӗ. Ҫапах мана пӗр хӗрхенӳсӗр 
тӗрӗслеме пуҫларӗҫ. Тележурналистика маншӑн пач ютчӗ. Асилес пулсан, 
виҫҫӗмӗш курсра чухнех "Эс телекуравра ӗҫлеме ҫуралнӑ" тесе ҫавӑтсах ки-
лекенсем пулнӑччӗ-ха: Зоя Никоноровапа пӗрле "Асамлӑ библиотекӑра" ятлӑ 
кӑларӑм уҫнӑччӗ те сценари ҫырса хамах ертсе пыма тытӑннӑччӗ. Ун чухнех 
мана штата илме тапратнӑччӗ - ҫӗршывра лару-тӑру пӑтранса кайрӗ. Хамшӑн 
ҫав тапхӑр пӗр ҫӗвӗк хӑвармасӑр хыҫа юлнӑччӗ... 

Ишме пӗлмен ҫынна авӑра ывӑтнӑ евӗр, ҫӗнӗ хыпарсен программине ертсе 
пыма уҫӑ эфира кӑлара-кӑлара ячӗҫ. Акӑ ӑҫта кирлӗ атте хӗртсе шӑратнӑ ха
рактер! (Хурҫӑ кӑмӑл мана кӑшт маларах та, вилӗмпе куҫа-куҫӑн тӑма тивсе 
тапранайми ҫур ҫула яхӑн вырӑнпа выртнӑ чухне, питӗ кирлӗ пулнӑччӗ...) Ҫав 
ҫулсенче телевидени кӑларӑмӗ хатӗрлесси, ертсе пырасси темиҫе хут хӗнте-
рехчӗ: кинокамерӑпа перекетлӗ ӳкерме пултармалла, тӗттӗм пӳлӗмре киноплен-
кӑна каса-каса монтаж тумалла, магнитофонпа ҫырса килнӗ сасса ӳкерчӗкпе 
ҫыхӑнуллӑн пӗрлештермелле... Кадр хыҫӗнчи текста вара ертсе пыракан хальхи 
пек малтанах пленка ҫине ҫырса памасть, уҫӑ эфир пынӑ вӑхӑтра кӑна вулать -

Пултарулӑх каҫӗнче. Икӗ енче - икӗ тӑван: Федор Александровичпа (сулахайри) 
Сергей Афанасьевич (сылтӑмри) Карягинсем. 2012 ҫ. 

эппин, унӑн сюжет пуҫламӑшӗнчен тытӑнса синхрон (интервью) таран, унтан 
тепӗр синхронччен епле пулсан та шӑпах вырнаҫмалла вулама тивет... Унтан-
па ҫирӗм пӗр ҫул иртрӗ. Техника куҫ умӗнчех вӑйлӑ аталанчӗ. Халь телекурав-
ра ӗҫлеме, ун чухнехипе танлаштарсан, питӗ меллӗ темелле: цифра камери, 
монтаж тумалли хатӗрсем, телесуфлер - пӗтӗм ӗҫ хӑвӑрт та ҫӑмӑллӑн тӑвӑ-
нать. Хӑвӑнта кӑна чи кирли - пултарулӑх - пултӑр. 

Телекурава эпӗ журналистика пек анчах мар, искусство тӗсӗ тесе йышӑн-
тӑм, тӗрлӗ енлӗхшӗн саврӑм. Кунта вӗҫӗ-хӗррисӗр ҫӗннине уҫса аталанма, ҫул 
ҫӳреме, фестивальсене тухса Раҫҫей е тӗнче шайӗнчи маҫтӑрсемпе калаҫма, 
тӑтӑшах яла кайса тӑван халӑхӑн тӗнче туйӑмне тӗпчеме май пур - ку маншӑн, 
ҫыракан ҫыншӑн, темрен ытларах пӗлтерӗшлӗ. Хаклакан, чӑрмантарман пуҫ-
лӑх кӑна пултӑр. Сергей Павлов вӑхӑтӗнче манӑн чи чӑрсӑр шухӑшсене пур-
нӑҫа кӗртме май пулчӗ, Наталья Володина тапхӑрӗ пултарулӑха ирӗклетсе 
ҫирӗплетрӗ, Николай Григорьевпа унӑн вӗрентекенӗ - ҫумӗ Венера Большова 

- мана тимӗр чӗреллӗ кӗре-
шӳҫе ҫавӑрчӗҫ, Елена Ижен-
деева ҫулсем иртнӗҫемӗн 
мана пӗчӗккӗн ӑнланса пы-
нӑн туйӑнать-ха... 

Ача чухне экранри "ян-
кӑлти майрасем" пирки йӑ-
нӑшнӑ эпӗ, паллах. Кайран, 
куллен пӗрле тӑрмашнӑҫем, 
вӗсенче чылай ырӑ ен 
уҫрӑм. Нихҫан асран тухми 

Манӑн юратнӑ 
вӗрентекенӗмсенчен пӗри 
Мария Петровна Урукова. 

13 ҫулхи хӗрӗм - Илемпи. Турци, 
Кемер хули, 2013, ҫурла. 

19 ҫулхи ывӑлӑм - Айдар. 

астасемпе перле еҫлеме пӳрнишӗн са-
вӑнатӑп. Кашнине ятран асӑнса тухӑт-
тӑм, хӑҫан, мӗнле сӑмахӗпе чӗреме 
хӗмлентернине каласа парӑттӑм - вы-
рӑн ҫитменнипе кама та пулин сиктер-
се хӑварасран асӑрханатӑп. Миҫе ӑру, 
мӗн чухлӗ ҫын килсе кайрӗ ҫирӗм пӗр 
ҫул хушшинче... Тӗрлӗ жанрпа, ҫӗрне-
кунне уями, вӗрин ҫунса, курӑнман вут-
па пӗр-пӗрне тивертсе, чупса ҫӳресе, 
туйӑмсен океанӗнчи чи кӗтмен хумсен-
чен шикленмесӗр ӗҫлерӗмӗр эпир. 
Паян та йӑвашланнине, ҫулсен йывӑ-
рӑшне туймастӑп. Йӑсӑрлану ман вал
ли мар. 

ЛИТЕРАТУРӐСӐР ПУРНӐҪ ҪУК 
Телекураври канӑҫсӑр ӗҫ, пӑлтӑр-

палтӑр кун йӗрки мана ҫыравҫӑ пулма 
чӑрмантараймарӗ. Хальччен пичетлен-
се тухнӑ кӗнекесене эпӗ ача ҫуратсан 
паракан отпускра, канмалли кунсенче, 
уявсенче е ыйхӑсӑр каҫсенче ҫырнӑ. 
Хушма сехетсем паман-ҫке-ха ҫырав-
ҫӑна Турӑ. Маншӑн тесен ӑнӑҫлӑ йӗрке-
сем ҫырӑннӑ кун - чи пысӑк уяв. Кану 
та. Кану мар-ха, канӑҫ. Чун-чӗрешӗн. 

Ҫирӗме яхӑн кӗнекем вулакан пат-
не ҫитрӗ. Сӑвӑ-поэма та, калав-повӗҫ 
те, пьесӑсем те, ачасем валли ҫырнӑ 
хайлавсем те. Ырӑ ҫынсем пулӑшу 
сӗннипе тухнисем те пур, Чӑваш кӗне-
ке издательстви кӑларнисем те нумай. 
Анчах литература уйӗнче пуҫламан ка-
ҫалӑк умӗнче тӑнӑн туятӑп. Поэзире 
уйрӑмах "уҫман ҫеремӗм" пуррине си-
сетӗп. Ачамсем пӗчӗк мар ӗнтӗ, вӗсен 
хӑйсен интересӗсем, ал-урам салтӑн-
са пырать, тен, малашне ҫырас ӗҫе та-
рӑнрах путма майсем пулӗҫ. Хальлӗхе 
литературӑпа телевидение пӗрлештер-
се тӑракан тепӗр ӳнер шутсӑр илӗртет: 
фильмсем. Сценарист ӗҫӗ те, режиссер 
ӗҫӗ те. Тен, ӳкерме те пуҫлӑп-и? Ӑста-

лӑх шайне фестивальсенче танлаштарса хак параҫҫӗ - ку та шаларах та шала-
рах илӗртсе хавхалантарать. Тӗлӗнме, вӗренме, тӗпчеме манас марччӗ теп. 

ТӐВАН ХАЛӐХӐН СУРАНӖ - МАНӐН ЫРАТУ 
Шухӑшлавҫисем пулсан - халӑх пур. Пур-и пирӗн шухӑшлавҫӑсем? Тӗрлӗ 

ӑслӑлӑхӑн доктор диссертацине хӳтӗленӗ ӑсчахсем питӗ нумай, кандидачӗсем 
- кашни утӑмра. Канӑҫсӑрлантарать-и вӗсене тӑван халӑх шӑпи? Туйӑнсах кай-
масть. Пӑшӑрхантарать пулсан та, "чӗре ыратать..." шайӗнче кӑна. Чӗре чӑнах 
та ыратать. Анчах ку ҫителӗксӗр. Патшалӑх тытӑмне йӗркене кӗртсе кирлӗ ҫулпа 
илсе кайма хевте ҫитерекен ҫӗнӗ Шухӑш кирлӗ. Мӗнлерех ҫав "кирлӗ ҫул" - ӑна 
пӗлекен Ӑс курӑнмасть... Шӑп ҫак сӑлтавпа чӑваш интеллигенцийӗ хӑйӗн ха-
лӑхӗн суранӗсене асӑрхамӑш пулать е мӗнле сиплемеллине пӗлеймест. Мӗн 
те пулин тума хӑтланни - тӑвӑла хирӗҫ тута-ҫӑвар ҫуркаланиччен вӗрсе тӑни 
кӑна. Чӗрчун мӗн чухлӗ пысӑкрах, унӑн организме ҫавӑн чухлӗ кӑткӑсрах: йӑл-
тах органсем пӗр-пӗринпе ҫураҫуллӑн ӗҫлеме пӗлнинчен килет. Эпӗ ҫакна ка-
лани те аппендикс ҫӳп-ҫаппа тулса ларнине ҫеҫ пӗлтерет. Ӑна касса ывӑтсан та 
ним те улшӑнмасть. Хӑтӑлнӑ - канӑҫсӑрлантармасть, ҫав кӑна. 

Яланхи ыйту тухса тӑрать: мӗн тумалла? Мӗн те пулин тумаллах-ҫке-ха ха
лах ҫуратнӑ интеллигенции йӑх пуласлӑхӗшӗн. Совӗҫ ӑҫта? Пысӑка вӗреннӗ 
ҫынна пулмасан урӑх кама шанас? Эпӗ хам пурнӑҫран питӗ те ансат сӗнӳ пара-
тӑп: никамран ним кӗтмесӗр, патшалӑха ятламасӑр ҫемьере тӑван ачасемпе 
тӑван чӗлхепе калаҫмалла. Йывӑр-и ҫак? Сывланӑ пек ансат! Сывламасӑр пу-
рӑнаймастпӑр вӗт-ха. Тертленсе ҫуратнӑ ачапа тертленсе ют чӗлхепе калаҫма 
айван мар-ҫке вӗсем, вырӑс чӗлхине те вӗренӗҫ, акӑлчанла та. Пиншер ҫул 
хушшинче еплерех истори кисренӗвӗсене тӳссе ирттернӗ авалхи чӗлхемӗре 
паянхи куна ҫитерме пултарнӑ халӑх вӑйсӑр тесе кам калаять? Пӑхса тӑрса 
пӗтме парӑпӑр-и тӗнче тӗлӗнсе тӗпчекен чӗлхемӗре? Ӗмӗрсен ылханӗ шӑпах 
пирӗн пуҫ ҫине ӳкӗ вара. Ҫак каҫарайми ҫылӑха хам ҫине илес марччӗ тесе эпӗ 
кӳршӗ-аршӑ ҫине пӑхмасӑр ачамсене чӑвашла вӗрентсе ӳстертӗм. Ваттисен 
умӗнче таса пулас килчӗ. Ачамсем хӑйсен ачисене ҫак ытарайми чӗлхене па-
раймасан, ылханӗ вӗсене лекӗ... Анчах эпӗ ун пек пулмасса ӗненсе тӑратӑп. 
Хама асаннепе унӑн амӑшӗ нимле кӗнекере ҫук пурнӑҫ ӑсӗ парса ӳстернӗ пек, 
манӑн та мӑнуксене, вёсен ачисене ҫупӑрласа ҫитӗнтермелӗх, хамра мӗн пур-
рине вӗсене памалӑх сывлӑх пултӑр тесе тӑрӑшатӑп. Несӗлӗмӗрсем ӗмӗртен 
ҫапла тӑватӑ ӑрӑвӑн чӗрӗ ҫыхӑнӑвне татмасӑр пӗрле килӗштерсе, пӗр-пӗрне 
упраса, аслисене хисеплесе пурӑнма пӗлнӗ. Ҫак пӗлӗве тавӑрасчӗ пирӗн! Мӑ-
нуксене, вёсен ачисене ҫитӗнтерме пулӑшасчӗ, пил парса хӑварасчӗ тесе ну
май пурӑнма тӑрӑшмалла. Пурӑнас тесен сывлӑха упрамалла, ӗҫме-туртма, 
этем ӗренкинчен тухма юрамасть. Вара хирӗҫ саккунсем те пире чӑваш пулса 
пурӑнма чараяс ҫук. Халь тесен, авӑ, чӗлхе саккунӗ те пур, шкулсенче те вӗрен-
теҫҫӗ, министерствӑсемпе Республика Пуҫлӑхӗ те, Раҫҫей Президенчӗ те пире 
темле пулӑшу пама та хатӗр - хамӑр путмастпӑр шухӑша. Ҫын хӑй сывалас 
темесен умӗнче чи чаплӑ вунӑ тухтӑр ташласа тӑрсан та усси ҫук. 


